
nja semoea orang jang sombong dan besar moeloet, Tan Tjo Lat ada sanget pengetjoet: ia tjoemah galak sama orang jang lemah dan takoet padanja, tapi kaloe dapetken saorang brani, jang brangasan dan nekat, tingkanja lantes koentjoep dan ia sedia aken mengalah.

Koetika itoe bandar soedah pergi, ia masoek ka dalem, tenggak lagi bebrapa glas brendy, dan dengen djalan sempojongan serta tangannja dipegangin oleh iapoenja serean, Tan Tjo Lat poelang ka roemah, di mana ia kasih satoe tendangan pada istrinja jang lambat memboeka pintoe kamar.

Ini kadjadian dari semalam ada djadi sebab jang membikin ini hari, koetika bangoen tidoer, Tan Tjo Lat oering-oeringan. Tapi itoe kekalahan dalem perdjoedian ada oeroesan sanget ketjil dan tida berarti kaloe dibanding sama satoe hal lagi jang sadari kemaren sore sanget mengganggoe pikirannja.

Commissaris politie di X. jang djadi iapoenja sobat kêntêl soedah dipindah ka laen tempat, dan penggantinja, de Stijf, kaliatan ada saorang jang tida gampang didjinekin. Baroe doea minggoe ia pegang itoe djabatan, dan Tan Tjo Lat soedah moesti denger apa-apa jang koerang enak dari moeloetnja.

